
GOUVÈNÈ CUOMO ANONSE REVITALIZASYON BÒ LAK PAK ETA CHENANGO 
VALLEY A POU 2.2 MILYON DOLA 

 
Plaj revitalize a ofri natasyon, yon teren jwèt dlo, ak kannòtaj 

 
Li fè pati “Southern Tier Soaring” – ki se estrateji global rejyon an pou revitalize 

kominote yo epi devlope ekonomi an 
 
 
Jodi a, Gouvènè Andrew M. Cuomo te anonse achèvman yon pwojè 2.2 milyon dola 
pou agrandi epi revitalize plaj ak zòn natasyon Pak Eta Chenango Valley a nan kad 
inisyativ NY Parks 2020 an. Amelyorasyon yo nan pak ki nan Konte Broome nan se yon 
eleman nan “Southern Tier Soaring”, ki se plan rejyon an genyen pou favorize kwasans 
ekonomik. 
 
“Pak Eta Chenango Valley a se yon destinasyon touris premye klas, ki ofri yon bote 
natirèl eksepsyonèl ak okazyon detant anplennè”, Gouvènè Cuomo te deklare. “Gras 
a modènizasyon sa yo nou non sèlman ap prezève youn nan bèl pak eta nou yo, men n 
ap ogmante touris rejyonal la tou epi atire plis vizitè pou yo vin fè eksperyans tout sa 
Southern Tier la gen pou ofri.” 
 
Pwojè pou modènize ansyen enfrastrikti plaj la epi kreye yon anviwònman pi akeyan 
pou fanmi yo gen ladan: 
 

• Yon plaj sab agrandi avèk plizyè zòn natasyon, tankou paregzanp yon zòn 
pou plonje ak yon pisin pou naje an longè ki ofri yon evantay opsyon pou 
tout laj ak kapasite 

• Yon nouvo teren jwèt dlo sou kote plaj la pou ofri timoun yo yon nouvo 
eksperyans jwèt ak lòt jan pou rafrechi 

• Yon nouvo glisad dlo an fòm espiral 
• Yon waf ki aksesib pou andikape ak yon flòt kannòt ak planch a ram ki 

disponib pou lwe 
 
Pwojè transfòmasyon plaj la antre nan kad efò Eta New York ap fè yo pou ankouraje 
pwogram edikatif pratik nan Pak Eta yo, sa gen ladan pwogram gratis Learn-to-Swim 
(Aprann Naje) ak Connect Kids (Fè Timoun Pran Kontak) li yo. Ane sa a, gen twa 
sesyon k ap dire yon semèn avèk nèf kou total y ap ofri nan Pak Eta Chenango Valley a 

https://parks.ny.gov/events/event-results.aspx?ft=60&lct=0
https://parks.ny.gov/environment/connect-kids/grant-program.aspx


 

 

ete sa a. Gen plis pase 80 timoun ki pral aprann naje nan pak la nan kad pwogram nan 
ete sa a, ansanm avèk 3,000 elèv nan tout eta a. 
 
Amelyorasyon pak yo reflete angajman Gouvènè Cuomo pou fè revitalizasyon sistèm 
pak leta yo epi etann aksè a lwazi nan espas an plen è yo. Pwogram NY Parks 2020 
Gouvènè a se yon angajman 900 milyon dola sou plizyè ane ak finansman prive ak 
piblik pou Pak Eta yo soti 2011 jiska 2020. Bidjè 2018-19 Eta-a prevwa 90 milyon dola 
pou direksyon inisyativ sa a. 
 
Komisè Pak Eta New York yo (New York State Parks) Rose Harvey, ki te vin nan 
pak la jodi a pou akeyi patisipan yo nan pwogram Learn-to-Swim nan te 
deklare, “Gras a soutyen inisyativ NY Parks 2020 Gouvènè Cuomo a, n ap restore epi 
transfòme enstalasyon pak yo nan tout eta a. Revitalizasyon kote tankou Pak Eta 
Chenango Valley a—kote n ap anseye pwochen jenerasyon an pou li itilize, jwi epi 
pwoteje atou rekreyatif natirèl ak anplennè eta nou an genyen yo—pral fè yon diferans 
toutbon n ap santi pandan plizyè dizèn lane”. 
 
Chèf Egzekitif Konte Broome Jason Garnar te deklare, “Mèsi Gouvènè Cuomo pou 
angajman li ki pa janm sispann nan fè gwo envestisman nan pak eta nou yo ak Pak Eta 
Chenango Valley a nan Konte Broome. Agrandisman ak modènizasyon sa yo pral 
mennen plis vizitè toujou nan bèl pak eta sa a nan Konte Broome. Twa ti gason mwen 
yo vin nan Pak Eta Chenango Valley a chak ete avèk gadri yo a. Mwen anchante poutèt 
plis fanmi ak timoun nan Konte Broome kapab jwi pwogram Learn-to-Swim nan, plaj la 
ak teren jwèt dlo a menm jan avèk pitit mwen yo”. 
 
Biwo Pak, Rekreyasyon ak Prezèvasyon Istorik la nan Eta New York (New York State 
Office of Parks, Recreation and Historic Preservation) sipèvize plis pase 250 pak, sit 
istorik, santye rekreyatif, teren gòlf, ranp lansman bato ak plis bagay toujou, ki resevwa 
vizit 71 milyon moun chak ane. Pou plis enfòmasyon sou nenpòt nan zòn rekreyatif sa 
yo, rele 518-474-0456 oswa ale sou www.parks.ny.gov, konekte avèk nou sou 
Facebook, oswa swiv nou sou Instagram ak Twitter. 
 
“Southern Tier Soaring” 
Eta New York la te deja envesti plis pase 3.1 milya dola nan rejyon an depi 2012 pou 
sipòte inisyativ “Southern Tier Soaring” lan - ki ap atire yon mendèv ki gen talan, 
devlope biznis epi favorize inovasyon. Jounen jodi a, chomaj la desann nan pi ba nivo li 
depi anvan Gran Resesyon an; taks sou revni pèsonèl ak taks sou antrepriz yo bese; 
epi biznis yo ap chwazi zòn tankou Binghamton, Johnson City ak Corning kòm 
destinasyon pou devlope epi envesti. 

